भारत सरकार 
रसायन और उर्वरक मंत्रालय 
उर्वरक विभाग
राज्‍य सभा
अतारांकित प्रश्‍न संख्‍या +1133
जिसका उत्‍तर शुक्रवार, 23 मार्च, 2012/3 चैत्र, 1934 (शक) को दिया जाना है । 
हिमाचल प्रदेश को उर्वरकों का आवंटन 
+1133. श्रीमती बिमला कश्‍यप सूद :  
क्‍या रसायन और उर्वरक मंत्री यह बताने की कृपा करेंगे कि: 
(क)
क्‍या यह सच है कि विभिन्‍न राज्‍यों में खाद की दरों, उनके आवंटन और परिवहन-दरों का निर्धारण केन्‍द्र सरकार करती है; 

(ख)
यदि हां, तो क्‍या हिमाचल प्रदेश सरकार के बार-बार अनुरोध करने पर भी केन्‍द्रीय सरकार ने दिसम्‍बर, 2011 तक संशोधित दरें निर्धारित नहीं कीं और अब मूल्‍यों में 25-30 प्रतिशत तक बढ़ोतरी कर दी गई है जिससे किसानों और बागवानी करने वालों को समस्‍याओं का सामना करना पड़ रहा है; और  

(ग) 
बारहवीं और तेरहवीं पंचवर्षीय योजना में हिमाचल प्रदेश के लिए निर्धारित उर्वरक कोटे का ब्‍यौरा क्‍या है?
उत्‍तर

सांख्‍यिकी और कार्यक्रम कार्यान्‍वयन मंत्रालय में राज्‍य मंत्री (स्‍वतंत्र प्रभार) तथा रसायन और उर्वरक मंत्रालय में राज्‍य मंत्री (श्री श्रीकांत कुमार जेना)
(क) और (ख): उर्वरक विभाग 1.4.2010 से नियंत्रणमुक्‍त फॉस्‍फेटयुक्‍त और पोटाशयुक्‍त (पीएण्‍डके) उर्वरकों के लिए पोषक-तत्‍व आधारित राजसहायता (एनबीएस) को नीति कार्यान्वित कर रहा है जिसके अन्‍तर्गत सरकार पोषक तत्‍वों नामत: नाइट्रोजन ‘एन’, फॉस्‍फेट ‘पी’, पोटाश ‘के’, सल्‍फर ‘एस’ पर वार्षिक आधार पर प्रति किलोग्राम राजसहायता की घोषणा करती है। इन दरों की घोषणा सभी संगत तथ्‍यों को ध्‍यान में रखकर की जाती है जिनमें पीएण्‍डके के उर्वरकों के सम्‍भावित अंतर्राष्‍ट्रीय मूल्‍य, प्रचलित विनिमय दर, पीएण्‍डके उर्वरकों का मौजूदा घरेलू मूल्‍य, मांग सूची स्‍तर आदि शामिल होते हैं। वर्ष 2011-12 और 2012-13 के लिए अनुमोदित दरें निम्‍न प्रकार हैं :- 
	पोषक तत्‍व 
	एनबीएस दरें (प्रति किलोग्राम रुपए में)

	
	2011-12
	2012-13

	एन 
	27.153
	24.000

	पी
	32.338
	21.804

	के
	26.756
	26.756

	एस
	1.677
	1.677



एनबीएस नीति के अंतर्गत पीएण्‍डके उर्वरकों के अधिकतम खुदरा मूल्‍यों (एमआरपी) को खुला रखा गया है और उर्वरक उत्‍पादकों/विपणन कर्ताओं/आयातकों को उनकी एमआरपी को निर्धारित करने की अनुमति दी जाती है। किसानों को यूरिया 5310/- रुपए प्रति मी.टन की सांविधिक एमआरपी पर उपलब्‍ध कराया जाता है। 

सरकार संयंत्र/बंदरगाह से रेक प्‍वाइंट तक वास्‍तविक रेल रसीद (आरआर) के अनुसार पूरे प्राथमिक भाड़े की प्रतिपूर्ति करती है। हिमाचल प्रदेश में उर्वरक विभाग आरआर के आधार पर संयंत्र से चंडीगढ़ रेक प्‍वाइंट तक वास्‍तविक प्राथमिक भाड़े की प्रतिपूर्ति करता है। चंडीगढ़ रेक प्‍वाइंट से हिमाचल प्रदेश के विभिन्‍न स्‍थलों तक आगे परिवहन की प्रतिपूर्ति 4.13 रुपए प्रति किलो मीटर प्रति टन (अनंतिम) दर से की जाती है। उर्वरक विभाग, उर्वरक कंपनियों के परामर्श से राज्‍यों की आवश्‍यकता के आधार पर माह-दर-माह विभिन्‍न राज्‍यों को उर्वरकों के संचलन के लिए आपूर्ति योजना तैयार करता है। 
(ग):
किसी विशेष राज्‍य में उर्वरकों की आवश्‍यकता का आंकलन कृषि और सहकारिता विभाग (डीएसी) द्वारा प्रत्‍येक फसल मौसम के लिए वर्ष-दर-वर्ष आधार पर संबंधित राज्‍य कृषि विभाग के परामर्श से किया जाता है। उर्वरक विभाग डीएसी द्वारा किए गए आकलन के अनुसार राज्‍य में आवश्‍यकता के अनुसार हिमाचल प्रदेश सहित सभी राज्‍यों को उर्वरकों की उपलब्‍धता सुनिश्चित करता है। 
